
МИНИСТЕРСТВО ЗА ЖИВОТНА СРЕДИНА И ПРОСТОРНО ПЛАНИРАЊЕ
УПРАВА ЗА ЖИВОТНА СРЕДИНА

П Р Е Д Л О Г

НА ЗАКОН ЗА ПРОГЛАСУВАЊЕ НА ЛОКАЛИТЕТОТ ЕЗЕРАНИ НА ПРЕСПАНСКО ЕЗЕРО ЗА 

ПАРК  НА ПРИРОДА
март 2011 година
ВОВЕД:

I. ОЦЕНА НА СОСТОЈБИТЕ ВО ОБЛАСТА ШТО ТРЕБА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ


Согласно член 92 став (1) од Законот за заштита на природата (“Службен весник на РМ” бр.67/04, 14/06, 84/07 и 35/10), Парковите на природата се прогласуваат за заштитено подрачје со закон. За таа цел, Владата на Република Македонија на седницата одржана на 24.11.2010 година донесе заклучок со кој ја усвои Информацијата за потребата од повторно прогласување на локалитетот Езерани на   Преспанското Езеро за заштитено подрачје во категорија Парк на природата и ја донесе Одлуката за прифатливоста на предлогот за повторно прогласување на локалитетот Езерани на  Преспанското Езеро за заштитено подрачје во категоријата Парк на природата (Сл. Весник на РМ, бр.155/10). Исто така, Владата на РМ  го задоложи Министерството за животна средина и просторно планирање да спроведе јавна расправа по предлогот за повторно прогласување на локалитетот Езерани на Преспанското Езеро за Парк на природата и да го изработи Актот за прогласување на локалитетот Езерани на  Преспанското Езеро, согласно Законот за заштита на природата.

Постапувајќи по задолжувањето од Владата на РМ, Министерството за животна средина и просторно планирање во соработка со општината Ресен одржа јавна расправа по однос на предлогот за повторно прогласување на локалитетот Езерани на  Преспанското Езеро за Парк  на природата, Јавната расправа се одржа на 21.02.2011 година во општината Ресен. 
Согласно, член 66 став (1) од Законот за заштита на природата  категоријата Парк на природата е четврта  категорија на заштитено подрачје.  Согласно член 79 став (1) од законот парк  на природата е подрачје кое поседува еден или повеке изворни, ретки и карактеристични компоненти на природата ( растителни, габни и животински видови и заедници, релјефни форми, хидролошки вредности и др.    Според истиот член, став (2) Паркот   на природата  може да биде ботанички, зоолошки, геолошки, геоморфолошки и хидролошки.

Согласно член 80 за управување со паркот на природата, субјектот кој согласно со актот за прогласување е задолжен за управување со паркот на природата изработува план за управување со паркот на природата .
Согласно член 83 став (2), министерот кој раководи со органот на државната управа надлежен за вршење на работите од областа заштита на природата  ги пропишува  мерките и активностите  поради кои подрачјето стекнува статус на природно наследство.
ЦЕЛИ, НАЧЕЛА  И ОСНОВНИ РЕШЕНИЈА НА ПРЕДЛОГ НА ЗАКОН
      Законот се заснова на следните начела:
       -  зачувување и заштита на локалитетот Езерани  на Преспанското Езеро во природна состојба; 
       - создавање на поволни услови за одржување,развој и унапредување на природните вредности на локалитетот Езерани на Преспанското Езеро;
       - спречување на несакани  дејствија со кои посредно или непосредно би можело да се измени состојбата на природните вредности на локалитетот Езерани  на Преспанското Езеро;
       - регулирање на односот на човекот кон природата, заради обезбедување интегрално зачувување на автентичната состојба на природните екосистеми I на локалитетот Езерани  на Преспанското Езеро. 
    - одржување и уредување на паркот на природата со цел зачувување на природните вредности;
III.      ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

За спроведувањето на овој закон не се потребни финансиски средства од Буџетот на Република Македонија.
IV.  ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА    ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
Имајќи предвид дека согласно Законот за прогласување на локалитетот Езерани на  Преспанското Езеро за парк  на природата, градоначалникот на општина Ресен ќе управува со Паркот на природата Езерани, истиот ќе треба да обезбеди финансиски средства за спроведување на законот, кои се однесуваат на обезбедување на чуварска служба и за вршење на мониторинг итн.
ПРЕДЛОГ НА ЗАКОН ЗА ПРОГЛАСУВАЊЕ НА ЛОКАЛИТЕТОТ ЕЗЕРАНИ НА ПРЕСПАНСКО ЕЗЕРО ЗА 

ПАРК  НА ПРИРОДА

Член 1

Локалитетот Езерани на Преспанското Езеро заради разновидноста и богатството со растителни и животински видови и заедници, хидробиолошките каратеристики и хидролошки вредности, како и другите научни вредности, се прогласува за парк  на природата.
Член 2


Називот  на паркот на  природата  е  Езерани.

Член 3


Категоријата на заштитеното подрачје – Езерани е парк на природата.

Член 4

Границата на Паркот на природа Езерани на  Преспанско Езеро започнува  на брегот на Преспанско Езеро, во близина на населено место Сир Хан,потоа продолжува долж патот за Ресен до село Долно  Перово ,каде врти кон северо-исток поминувајки преку локалитетот Перовски Ливади до локалитетот Рамник. Од Рамник границата врти кон исток и се спушта кон југо-исток пресекувајќи ги локалитетите Ружин, Зердаец и Прекоп. Во близина на с.Асамати, граничната линија врти кон југо-запад и навлегува во водите на Преспанско Езеро  до длабочина до 10 метри и врти кон северо-запад и се појавува на стартната  точка во близина на Сир Хан.
 Вкупната површина на Паркот на природата Езерани  изнесува 1,917 ха, 
 од која 1,066 ха се на копно, додека 851 ха се во водите на Преспанското Езеро.
Член 5


Со паркот на природа Езерани  управува општина Ресен,  а во име на општината Ресен, со паркот на природа Езерани управува градоначалникот на општина Ресен. 
Член 6

Заради остварување на заштита на паркот на природата Езерани, субјектот задолжен за управување со паркот на природата од член 5 на овој закон, донесува План за управување и Годишни програми за заштита на природата, во кои се утврдени мерките и активностите за заштита на природата. 
Непосредната заштита на паркот на природата Езерани  ја спроведува чуварска служба, основана од општина Ресен. 

Чуварската служба врши мониторинг на состојбата со природните вредности на паркот на природата Езерани, како и надзор врз спроведувањето на дозволените активности во паркот  на природата и други работи кои ќе му ги довери односно, овласти субјектот задолжен за управување со паркот на природата.
Член 7


Субјектот задолжен за управување со локалитетот Езерани  е должен да го чува, да се грижи и да го одржува паркот на природата и навремено да презема заштитни и други мерки со кои се обезбедува: 


-   зачувување на локалитет Езерани  во природна состојба
       - интегрална заштита на природните живеалишта и видовите од национално и меѓународно значење

- создавање на поволни услови за одржување на живеалиштата, како и на растителениот и животинскиот  свет  
       - одржливо користење на природното наследство во интерес на сегашниот и идниот развој без оштетување на деловите на природата

       -  создавање на услови за развој на еко-туризмот во согласност со принципот на одржлив развој

       - спречување на дејствија кои можат да предизвикаат експлоатација и деградација  на природните вредности на локалитетот Езерани, 

- вршење други работи кои придонесуваат за заштита и управување  на паркот на природата.
Член 8
 Заради заштита  на природните вредности на локалитет Езерани се  утврдува режим на заштита согласно  којшто се забранува:
    -  внесување на алохотни  (туѓи) растителни и животински видови
- внесување на штетни материи кои би можеле да предизвикаат хемиски, физички, биолошки, микробиолошки и други промени на водата и живиот свет на делот од локалитетот Езерани , кој ги опфаќа водите на Преспанското Езеро 
 -  внесување на непречистени отпадни води од населените места 
-  депонирање на цврст отпад 
- сечење на стебла, трска и палење оган во крајбрежниот појас на локалитет Езерани
- деградирање и уништување на природните живеалишта,  особено на местата каде животните гнездат, мрестат, размножуваат или пак престојуваат во границитена паркот  на природата
-   нелегален лов и риболов 
- поставување на капацитети за одгледување на риби за комерцијални цели во крајбрежниот појас  и  во водите на езерото.
- црпење на песок  во границите на заштитеното подрачје Езерани

· преземање на активности со кои се прекинува природната комуникација помеѓу езерото и крaјбрежниот појас (изградба на бетонски и камени  ѕидови и сл)
· антропогени зафати во границита на заштитеното подрачје Езерани како што се изведба на градежни, хидромелиоративни, хортикултурни и други работи     
Член  9
Заради заштита на заедницата со трска се забранува отстранување  на трската во водата и крајбрежниот појас.
По исклучок од овој член може да се дозволи отстранување на делови на појаси на трска, по добиено сoгласност од органот на државната управа надлежен за вршење на работите од областа на заштитата на природата. 

Член 10
Согласно Законот за заштита на природата во паркот  на природа Езерани се воспоставуваат следните зони на заштита:
- зона за строга заштита,
- зона за активно управување 
Член 11

Во зоната за строга заштита дозволено е вршење мониторинг и спроведување научни истражувања.

       За​ра​ди одр​жу​ва​ње на ка​ра​кте​ри​сти​ки​те на зо​на​та за стро​га за​шти​та, субјектот задолжен за управување со паркот  на прирoдата Езерани е дол​жен да обез​бе​ди 
по​сто​јан мо​ни​то​ринг.
Член 12
Во зоната за активно управување дозволени се активности кои се во функција  на ревитализација и подобрување на природните хабитати за одредени растителни и животински видови  на локалитет Езерани на Преспанското Езеро. Во оваа зона може да се вршат рекреативни активности и екотуризам.
Член 13
Овој закон влегува во сила осмиот ден од денот на објавувањето во Службен весник на Република Македонија
О Б Р А З Л О Ж Е Н И Е

НА ПРЕДЛОГ  ЗАКОН  ЗА ПРОГЛАСУВАЊЕ НА ЛОКАЛИТЕТОТ  ЕЗЕРАНИ НА ПРЕСПАНСКОТО ЕЗЕРО  ЗА ПАРК  НА ПРИРОДА

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ

Како интегрален дел од басенот  на Преспанското Езеро  локалитетот Езерани односно заштитеното подрачје Езерани (ЗПЕ) претставува природен блатен екосистем  сместен долж северниот брег на Преспанското Езеро (на потегот помеѓу селата Сир Хан и Асамати).
Крајбрежната зона на Заштитеното подрачје Езерани, е ниска заблатена, обрасната со  широк појас на трска и претставува гнездилиште за бројни  видови  на водни птици  и одмаралиште за миграторните видови.

Флорно–вегетациската разновидност на заштитеното подрачје (ЗП) Езерани е претставена преку доминантни хабитати и растителни заедници (блатна, водна/флотантна, водна/субмерзна, ливадска, хигрофилна, шумска и рипариска вегетација). Од флотантната макрофитска вегетација посебно е значајна заедницата Lemno-Spirodelletum polyrhizae subass. Aldrovandetosum, директно загрозена поради наглото опаѓање на нивото на водата во езерото.
 
ЗП Езерани има специјално значење од аспект на научно – истражувачка дејност. Утвредено е присуство на бројни ретки, ендемични и засегнати видови  од флората како што се жолтото лопурче, водното оревче, пловечката салвинија, алдровандата и др .

 Посебно значаен е езерскиот екосистем, кој директно е поврзан со општото значење на ЗП Езерани. Речниот екосистем е претставен со водотекот на Голема Река. а присутни се и блатни, тревести и шумски екосистеми. Од шумските екосистеми посебно значајна е евловата шума. Како резултат на  природната сукцесија со повлекување на водата се среќаваат и врбјаците. Од агроекосистемот најголем дел отпаѓа на овоштарниците.
Фаунистичкиот диверзитет во (ЗП) Езерани е преставен од две главни таксономски групи: безрбетни /инвертебратни и рбетни/вертебратни  акватични и терестички видови. Во зоопланктонот доминираат групите на ротатории, копеподи и кладоцери. Во зоо-бентосот доминантни се претставниците од групите на порифери, анелиди, плателминти, гастроподи и остракоди.
 Во рамките на ЗП Езерани, регистрирано е присуство на 354 акватични инвертебратни видови, 23 видови на риби во Преспанското Езеро (13 видови Езерани), 9 вида водоземци, 14 вида влечуги, 216 видови птици, 29 видови цицачи што претставува 36% од вкупниот број на цицачи на национално ниво (81 вид).
 Од рбетниците во ЗП Езерани се среќаваат преспанската мрена, скобустот, кленот, штипалката, грунецот, македонскиот мрморец, ридската желка, блатната желка, кадроглавиот пеликан, царскиот орел, степскот орел, степската ветрушка, чурулинот, јужниот потковичар, видрата и др. 
Пределот на ЗП Езерани претставува еден интегриран систем на природни екосистеми, кои во поголема или помала мера биле изложени на антропогени влијанија. 
 ЗП  Езерани е вклучено  во Националната Емералд мрежа, потоа во Македонскиот зелен појас (иницијатива на IUCN / Светската унија за заштита на природата) и во Каталогот на Македонски водни станишта –како природни ресурси.
Согласно член 10 од Меѓународната Конвенција за заштита на птиците (Париз), Законот за заштита на природните реткости (Сл.весник на СРМ бр.41/73) и Законот за заштита на Охридското, Преспанското и Дојранското Езеро (Сл.весник на СРМ бр.45/77) Собранието на Република Македонија, го донесе Законот за прогласување на орнитолошкиот локалитет Езерани на Преспанското Езеро за Строг природен резерват (Сл.весник на РМ бр. 37/96).

Прогласувањето на ЗП Езерани во категорија Строгиот природен резерват било направено врз основа на изготвена анализа за присуство на голем број видови на птици гнездилки и миграторни видови на птици. Преспанското Езеро претставува првото Рамсарско место во Република Македонија вклучено на Листата на Рамсарската конвенција во 1995 година,  заедно со Строгиот природен орнитолошки  резерват Езерани.  Исто така,  тие се вклучени и на Листата на значајни подрачја за птици во Европа (IBA-Important Birds Areas).
Останатите фаунистички таксономски групи, не биле предмет на претходната валоризација на ова подрачје.
Тргнувајќи од фактот, дека ЗП Езерани се карактеризира со исклучително значаен диверзитет на акватични и блатни видови на растенија и заедници како и ендемични видови,видови подзаконска заштита и глобално загрозени видови од останатите фаунистички групи, пристапот кон анализата и валоризацијата на природните вредности на ЗП Езерани е проширен преку интегриран екосистемски пристап на анализа на биотичката и абиотичката компонента. 
Основа за иницирање на постапката за повторно  прогласување на  ЗП Езерани во една од категориите на заштитени подрачја, согласно Законот за природа е изготвената Студија, во рамки е на Проектот “Intergrated Ecosystem management in the Prespa Lakes Basin of Macedonia, Albania and Greece”.
Во согласност со IUCN критериумите -Светска Унија за заштита на природата, Законот за заштита на природата како и анализите направени од експертскиот тим, ЗП Езерани повеке не ја исполнува својата Примарна цел на управување/Управување во категорија на Строг Природен резерват и се предлага промена во категорија парк на природа. Со предложената категорија  ЗП Езерани, односно парк на природа ќе се обезбеди адекватна заштита на видовите и живеалиштата преку активно управување со подрачјето.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените решенија во членовите 5, 6 и 7 од Предлог Законот се компатибилни со одредбите од Законот за заштита на природата и овозможуваат активно учество на локалните заедници во спроведувањето на мерки и активности за заштита на природните вредности на паркот  на природата Езерани.
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Директни последици од предложените решенија во Предлог Законот не се очекуваат, бидејќи се работи за заштита на локалитетот Езерани  на Преспанското Езеро со неговите значајни природни вредности. 

Индиректни последици ќе се појават во делот на начинот на користење на природните ресурси во зоната на активно  управување. 

